
ZUHAITZ MOTZAK:
IRAGANEKO USTIAPENAREN AZTARNAK GAURKO BASOETAN

ZER DIRA ZUHAITZ MOTZAK?
Basoak gure mendi eta mendizaletasunaren parte izan dira beti, 

paisaia berde, gerizpetsu eta maiz, misteriotsuak. Basoek gorde-

tzen dituzten altxorren artean zuhaitz zahar eta handiek zirrara 

eta miresmen berezia sortu ohi dute ibiltarien artean. Horietako 

asko zuhaitz motzak edo mugarratuak deitutakoak izaten dira, 

inausketa berezi eta errepikatuen ondorioz sortutako forma be-

rezidun zuhaitzak. 

Kapetatu, inausi, enborratu, lepotu, lepatu, mogarratu edo 

mugarratu, ekintza berdina izendatzeko erabiltzen diren hitz 

desberdinak dira. Altuera jakin batean (2-3 m) zuhaitzaren enbor 

nagusia mozteari deritzo, alboko adarrak utziz. Ondoren, zuhai-

tza hazi ahala, inausketen bidez zuhaitzaren adaburuaren forma 

konkretu bat edota tamaina ezberdinetako adarrak lortzea izan 

ohi da helburua. Horrela, zuhaitz motzek altuera bajuko enbor za-

bal eta lodia izaten dute, bertatik adarkatuz. Adarkatzea inauske-

ta mota eta maiztasunaren araberakoa izaten da; batzuetan adar 

zabal gutxi batzuk izaten dira, beste batzuetan adar mehe ugari. 

Pagoak izaten dira zuhaitz motz arruntenak, baina badaude ha-

ritz, ametz, arte, erkametz, lizar, gaztainondo, sahats edo makal 

motzak ere Euskal Herrian.

ZERGATIK MUGARRATZEN 
ZIREN ZUHAITZAK?

Zuhaitz motzak Euskal Herriko baso kudeaketan sortutako 

erronka desberdinei aurre egiteko zabaldu ziren XV. eta XVII. 

mendeen artean. Nekazaritza eta abeltzaintzaren garapenak 

basoen hedadura zeharo murriztu zuen eta zuhaitzak errotik 

moztea debekatzen hasi zen, mugarraketa bultzatuz. Zuhaitzak 

mugarratu ondoren sortzen ziren adar eta kimu berriak abereen 

hozkadetatik salbu egoten ziren moztutako enborraren gainean. 

Babes honek abantaila bat suposatzen zuen ordura arte gai-

lentzen zen txaradi-moduko kudeaketarekin. Txaradia arraseko 

mozketaren ondoriozko baso mota da, non errotik moztutako 

zuhaitzen sustraietatik kimu eta adar gazte ugari sortzen diren. 

Gainera, zuhaitz motzetan adarren inausketa maiztasun handia-

goarekin burutzen zen txaradietan baino, egur ekoizpena area-

gotuz. Txaradiak 12-15 urtero mozten baziren, pago motzak bost 

urtero inausten ziren, eta haritz motzak hamar urtero. Hala ere, 

zuhaitz motzen inausketen maiztasuna beharren arabera aldatu 

egiten zen. Sortutako egurrak behar desberdinak asetzen zituen, 

hala nola, su-egurra, ikatz ekoizpena, abereentzako bazka, saski-

gintza, egurrezko tresneria edo ontzigintzarako zurezko piezak. 

Zuhaitz motzek abeltzantza eta baso ustiapena uztartzea ahalbi-

detzen zuten, inausitako adaburuen artean igarotzen zen argiak 

landare belarkaren hazkuntza baimentzen baitzuen oihanpean. 

Modu horretan, abereentzako bazkalekuak bihurtzen ziren zu-

haitz motzen inguruak. Laburbilduz, zuhaitz motzen arrakasta 

eta hedapena betetzen zituzten funtzio anitzen ondorio izan da, 

izan ere, ontzigintza, burdingintza eta abeltzaintza ahalbidetzen 

zituzten aldi berean.  

Bi zuhaitz motz nagusi bereizten ziren bere egurraren erabile-

raren arabera: gidatuak edo gidatu gabeak. Gidatuei ipinabar dei-

tzen zitzaien (“ipini adar”-etik eratorria akaso), izen honen arras-

toa oraindik ere aurkitu dezakegularik Nafarroa eta Gipuzkoako 

zenbait tokitan. Zuhaitz motz gidatuetan bi adar nagusi uzten 

ziren moztu gabe, bata enbor nagusiarekiko angelu zuzena era-

tuz eta bestea angelu kamutsa eratuz (adar zuzena eta zuokerra 

hurrenez hurren). Adar horietatik korbatoiak edo zurezko pieza 

okerrak lortzen ziren, itsasontzien eraikuntzarako ezinbestekoak. 

Zuhaitz motz gidatuak kostaldetik barnealdera hedatzen joan 

ziren XVI. mendetik aurrera. Zuhaitz motz ez-gidatuetan berriz, 

ez ziren adar nagusiak errespetatzen, eta espezie eta beharren 

arabera adar kopuru desberdinak mozten ziren inausketa bakoi-

tzean. XVIII. eta XIX. mendeetan siderurgiak gorakada nabarmena 

izan zuen, eta zuhaitz motz gidatu gabeek asetu zuten industria 

honen egur-ikatz beharra, bereziki Gipuzkoan.  

ZUHAITZ MOTZEN 
GAINBEHERA

XX. mendeko bigarren erdialdetik aurrera basoaren ustiapena 

gutxituz joan zen, herrietatik hirietarako migrazioa medio. Bi-

zimodu aldaketak zuhaitz mugarratuen ohiko inausketa errepi-

katuak etetea ekarri zuen. Inausketa ezak, adarren hazkuntza 

ahalbidetu du, enbor zaharrak jasan beharreko pisua handituz. 

Pago (Fagus sylvatica), haritz/ametz 
(Quercus sp.) eta gaztainondo (Castanea 
sativa) motzen hilkortasun-tasak 
irudikatzen dituzten mapak eta beraien 
kopuruaren bilakaera irudikatzen duten 
barra-grafikoak Araba, Bizkaia eta 
Gipuzkoan EAE-ko bigarren, hirugarren 
eta laugarren baso inbentarioetako 
datuen arabera (1996 – 2011). Grafiko 
zirkularrek zuhaitz motzen ehunekoak 
erakusten dituzte espezieen arabera 
sailkaturik inbentario bakoitzerako, 
desagertutako zuhaitzek hutsuneak 
uzten dituztelarik inbentario 
berrienen grafiko zirkularretan. 



ZUHAITZ MOTZAK

56

Izan ere, gaur egun ikusten diren adar sendo eta handiko zuhaitz 

motzak urriak izango ziren garai batean, inausketa errepikatuek 

adaburuak eta adarrak gazte mantentzen zituztelako. Inaustea-

ri utzi zaien zuhaitz motzetan adarren arteko pisu-desorekak 

adarren edo zuhaitzaren haustura ekar lezake, eta kasurik oke-

rrenean zuhaitz osoaren erorketa. Beste batzuetan, adar handi 

baten hausturak enbor zaharra kaltetzen du, zuhaitz osoaren 

bizitasuna eta osasuna kaltetuz. 

Kudeatu gabeko zuhaitz motzen zaurgarritasuna dela eta be-

raien kopurua gutxituz doa Euskal Herrian. Euskal Autonomia Er-

kidegoko (EAE) Baso Inbentarioa baliatuz, espezie desberdinetako 

zuhaitz motzen kopurua eta bere hilkortasun-tasa kalkulatu dira 

Araba, Bizkaia eta Gipuzkoarako (1. irudia). Pago motzak (Fagus 

sylvatica L.) dira ugarienak EAE-n zuhaitz motzen artean. Haritz 

eta ametz motzak (Quercus sp.) askoz ere urriagoak dira eta gaz-

tainondo motzak (Castanea sativa Mill.) are urriagoak. Hiru ka-

suetan zuhaitz motzen kopurua nabarmen gutxitu da 1996-2011 

bitartean eta ziurrenik beheranzko joera hori mantenduko da 

etorkizunean, eta kontutan izanik egun orokorrean zuhaitzak ez 

direla mugarratzen, desagertzeko arriskuan daude.

ZUHAITZ MOTZEN 
GARRANTZI EKOLOGIKOA

Gaur egungo basoetan zuhaitz handi eta zaharrak eskasak dira 

iraganeko baso-ustiapen bortitzaren ondorioz. Zuhaitz motzek, 

ordea, kudeatu gabeko zuhaitz handi eta zaharren lekua bete 

dezakete, funtzio ekologiko garrantzitsuak betez. Pairatutako 

inausketa errepikatuek tamaina desberdineko zulo, zirrikitu eta 

usteltzeak sortzen dituzte zuhaitzetan, espezie askorentzat bizile-

ku aproposak izanik. Besteak beste, alga, liken, goroldio eta iratze 

askok zuhaitz motzen adarrak eta enborrak kolonizatzen dituzte. 

Usteltze prozesuan dagoen egurrez elikatzen diren onddo sapro-

fitoek ere zuhaitz motzak dituzte bizileku. 

Zuhaitz motzek zuhaitz handien ordezko izateaz gain, egur hi-

lak basoan duen garrantziaz ere ohartarazten gaituzte. Zuhaitz 

motzek egur hila eskaintzen diete intsektu saproxilikoei, beren 

ugalketarako eta larben hazkuntzarako ezinbestekoa. Hautsitako 

adarrak eta enbor ustelak egur hilaren iturri dira, eta mehatxa-

tutako kakalardo saproxiliko askok  babesa aurkitzen dute pago 

motzez osatutako basoetan. Bestelako animalientzako funtsezko 

bizilekuak ere eskaintzen dituzte zuhaitz motzek. Hegazti askok 

zuloak behar dituzte habiak egiteko, hegazti harrapari gautarren 

eta paseriforme askoren kasuan bezala. Ugaztunen artean berriz, 

saguzarrek adibidez zuhaitz motzen zirrikitu eta zuloak erabiltzen 

dituzte atseden hartzeko. Atseden-lekuaz gaindi bazka-lekuak 

ere badira saguzarrentzako, intsektuak ugariak izaten baitira in-

guruan. Ondorioz, zuhaitz motzak baso biodibertsitatea manten-

tzeko giltzarri bihurtu dira.

PAISAIA KULTURALAK 
Paisaia kulturalak gizakia eta ingurunearen epe-luzeko elkarre-

kintzaz sortutako paisaiak dira, herri bateko gizarte eta bizi-

moduan emandako garapen eta aldaketen isla. Zuhaitz motzak 

paisaia kultural horien adibide ditugu, gure herriko ondare kul-

turalaren eta naturalaren parte direlarik. Paisaia hauek egun 

desagertutako ontzigintza, siderurgia eta ikazkinei buruzko 

historiak kontatzen dizkigute. Zuhaitzak mugarratzeko modua 

aldatuz eta eboluzionatuz joan zen, gure kulturaren parte diren 

ezagutzak osatuz. Guzti honek zuhaitz motzak gure lurraldea-

ren nortasun kulturalarekin lotzen ditu. Egun, zuhaitz motzen 

gainbeherak eta duten balio kultural eta naturalaren aitorpenak 

berauen kontserbazio nahia piztu dute eragile desberdinen ar-

tean. Ondorioz, azken urteetan hainbat ikertzaile, kudeatzaile, 

administrazio publiko, elkarte kultural eta ekologista taldek eki-

men desberdinak bultzatu dituzte zuhaitz motzen biziraupena 

bermatzeko asmoz.  

ZUHAITZ MOTZEN 
KONTSERBAZIOA  

Zuhaitz motzen gainbehera gelditzeko ekimenek bi estrategia ez-

berdin eta bateragarri jarraitu dituzte. Alde batetik, zuhaitz mo-

tzak berriro inaustea, adarren hausturak eta zuhaitzen erorketak 

ekiditeko. Beste alde batetik, zuhaitz gazteak mugarratzea, zu-

haitz motzen belaunaldi berriak sortzeko. Ziurrenik Euskal Herriko 

zuhaitz motz gehienak duela 40-60 urte inausi ziren azkenekoz 

eta berriro inausteak badauka bere arriskua. Faktore desberdinek 

baldintzatzen dute kudeatzeari utzi zitzaien zuhaitz motzen

erantzuna etorkizuneko inausketa berrien aurrean. Adar eta 

kimu berriak sortzeko gaitasuna adinarekin gutxitzen doa eta 

inausketan sortutako zauriak patogenoentzako sarrerak izan di-

tzakete, bereziki inausi aurretik ahulak direnen kasuan. Gainera, 

zenbat eta denbora gehiago pasa azken inausketatik, inausketa 

berriari modu egokian erantzuteko aukerak gutxitzen joango dira. 

Jasotzen duten argi kopurua ere garrantzitsua da inausketa os-

teko hazkuntzan. Izan ere, zenbait kasutan zuhaitz motzak “itota” 

aurkitzen dira gaur egungo basoetan, hazkuntza azkarreko zu-

haitz gazteez inguratuta daudelako.

Erakunde publikoek eta zenbait elkartek zuhaitz motz zaharrak 

dagokien inausketa-txandan berriz sartzeko zenbait saiakera egin 

Otzarretako pago motzak (Bizkaia) · ARGAZKIA: VERÓNICA CRUZ



ZUHAITZ MOTZAK

58

Hego Euskal Herrian zuhaitz motzak bisitatzeko toki aproposak. Lerro gorriz markatutako 
eremuak zuhaitz motzen gutxi gora beherako kokalekua adierazten du kasu bakoitzean.

dituzte Gipuzkoa eta Nafarroako zenbait pagadietan. Inausketa 

intentsitate eta teknika desberdinak frogatu dituzte metodorik 

egokiena bilatzeko nahian. Jasotako emaitzen arabera, zenbat 

eta inausketaren intentsitatea baxuagoa izan, zuhaitza kaltetze-

ko arriskua txikiagoa izan zen. Hala ere, emaitza horrek lanak eta 

inausketak maizago egitera behartzen du kostu ekonomikoa han-

dituz. Zenbait lekutan bakanketak egin dira zuhaitz motzen in-

guruan, zuhaitz motzek jasotzen duten argi kopurua handitzeko 

eta inguruko zuhaitzekin duten lehia gutxitzeko asmoz. Modu ho-

rretan, inausketa berriei egoki erantzuteko aukerak handitu egi-

ten dira. Dena den, oraindik ikerketa eta saiakera gehiago behar 

dira kudeatu gabeko zuhaitz motzak inausketa berrien aurrean 

duten erantzunen inguruko ezagutza handitzeko. Zuhaitz berriak 

ere mugarratu dira zenbait eremuetan, zuhaitzen zahartze proze-

sua azkartuko duten mozketa eta inausketen bidez. 

ZUHAITZ MOTZAK IKUSGAI
Zuhaitz motzak Euskal Herriko herrialde eta gune ezberdinetan 

ditugu ikusgai. Taldetan agertu ohi dira, hedadura desberdineko 

basoak eratuz. Pixkanaka administrazio publikoak zuhaitz motzek 

paisaia kultural eta ekologiko moduan duten garrantziaz ohartu 

dira, eta leku askotan bideak seinaleztatu dituzte zuhaitz erraldoi 

eta zahar hauetaz gozatzeko. Arestian aipatu bezala, pago motzak 

dira zuhaitz motz arruntenak Euskal Herrian, batez ere Gipuzkoan. 

Otzarretako pagadian (Gorbeia) pago motz ikusgarriek magiaz be-

teriko basoa osatzen dute. Oñatin, Artasoko pagadian (Aizkorri), ta-

maina ezberdineko pago motz ilara amaigabeak bisitariaren biho-

tza hunkitu dezakete. Kostaldetik gertuago, Oianlekuko pagadian 

(Aiako Harriak) ere pago motzen adibide bikainak topatu ditzakegu. 

Nafarroako iparraldean, Leitzako bizilagunak aspaldi ohartu ziren 

zuhaitz motzen garrantziaz, eta Aitzmurdiko pagadian (Leitzala-

rrea) zuhaitz motzak kontserbatzeko ekimenek oihartzun handia 

izan zuten; pago motzen iragana eta oraina bisitatzeko toki aparta 

delarik. Hegoalderago ere leku apartak ditugu haritz eta erkametz 

motzak bisitatzeko. Munain eta Okarizen (Entzia) zuhaitz gazteek 

ezkutatzen zituzten haritz eta erkametz motz erraldoiak bistan ja-

rri zituen Arabako Aldundiak, garai batean baso eta larreen arteko 

paisaia izan zen tokian. Aizkorri-Aratzeko magalean, Zalduondo 

inguruko haritz motz zaharrak ere ikusgarriak dira esaterako. 

Zuhaitz motzak bakarka ere agertzen dira han-hemenka. Ba-

tzuetan zaila izan daiteke zuhaitz motzak edo inoiz kudeatu ez 

diren zuhaitz handi eta zaharrak bereiztea, azken horiek fenome-

no naturalen bidezko inausketak pairatu baititzakete (haizeteak, 

elurteak, etab.). Aparteko zuhaitzen katalogo eta dekretu desber-

dinek interes bereziko zuhaitz handi eta zaharrak babestu eta 

identifikatzen dituzte. Hauen artean zuhaitz motz ugari aurkitu 

daitezke Euskal Herri osotik sakabanatuak. Gure inguruneak eta 

mendizaletasunak aukera ezin hobeak eskaintzen dizkigute gure 

ondare naturalaren eta kulturalaren parte diren zuhaitz motzez 

gozatzeko. Hala bedi.

Artasoko pagadia (Gipuzkoa) · ARGAZKIA: JULEN ASTIGARRAGA


